
APPROVAZZJONI TAR-RAPPORT MILL-KUMITAT PERMANENTI DWAR L-AFFARIJIET SOĊJALI U L-KUMITAT PERMANENTI DWAR IL-FAMILJA INTITOLAT “RAPPORT DWAR IL-VJOLENZA DOMESTIKA”

IĊ-CHAIRPERSON (Onor. Carmelo Abela): L-ewwel item li għandna llum fuq l-aġenda hija l-approvazzjoni tar-rapport maħruġ mill-Kumitat Permanenti dwar l-Affarijiet Soċjali u l-Kumitat Permanenti dwar il-Familja intitolat “Rapport dwar il-Vjolenza Domestika”. Il-ġimgħa li għaddiet Dr Burmingham bagħtitilna l-aħħar verżjoni b’xi emendi u kummenti li konna għamilna f’laqgħa preċedenti u suppost kulħadd irċevieha. Nissuġġerixxi li ssir bidla żgħira fl-ewwel paragrafu fejn hemm “fil-15 ta’ Awwissu, eċċ.”, fejn dik li qiegħda bold tibqa’ kif inhi u magħha nżidu “wara s-16 ta’ Awwissu 2024, permezz ta’ ittra miż-żewġ Presidenti rispettivi tal-Kumitati Permanenti”. B’hekk inkunu daqsxejn iktar preċiżi dwar l-ittra li ntbagħtet mill-Membri tal-Oppożizzjoni u dwar l-ittra li ntbagħtet bħala risposta. Jiġifieri nżidu xi ħaġa on those lines. Dik xi ħaġa li nissuġġerixxi fl-ewwel faċċata.  

Jekk tridu nistgħu nimxu paġna paġna, m’għandix problema. Hawn rimarki fuq paġna 1, paġna 2 u paġna 3? (Onor. Membri: Le) Hawn rimarki fuq paġna 4 u paġna 5?  Ovvjament dawn huma kummenti li ntqalu lilna u għaldaqstant ma nistgħux nibdlu fihom u qegħdin imniżżlin hekk kif intqalu lilna. Dawk li għandna in bold huma l-bidliet li daħlu f’din il-verżjoni tar-rapport li ntbagħtet lilna. Hawn rimarki fuq paġna 6, fuq paġna 7 u fuq paġna 8? L-Onor. Paula Mifsud Bonnici.

ONOR. PAULA MIFSUD BONNICI: Aktar korrezzjoni ta’ ortografija din milli xi ħaġa oħra. Fil-konklużjonijiet u r-rakkomandazzjonijiet, f’paġna 8 għamilna l-mistoqsija “Is-cycle of abuse qatt mhu se jieqaf? Tipprevjeni? Tista’ tagħtik narrattiva differenti?” Naħseb li hawnhekk il-mistoqsija trid tkun “Fejn tista’ tagħtik?”

ONOR. KATYA DE GIOVANNI: Dik hemmhekk hija kwotazzjoni sħiħa u ċjoè “Is-cycle of abuse qatt mhu se jieqaf. Tipprevjeni? Tista’. Tagħtik narrattiva differenti? Tista’ wkoll imma mhux teliminah. L-abbuż huwa parti minna bħala umani. Karta ma ssalvakx. L-ebda regolament u liġi ma jsalvawk. If he wants to kill you, he will kill you.” Dik hija kwotazzjoni waħda.  Li nistgħu forsi nagħmluha kollha italics biex tindika li hija kwotazzjoni. 

IĊ-CHAIRPERSON: Mela f’paġna 8 għandna din il-kwotazzjoni li se nagħmluha in italics biex wieħed jinduna li hija kwotazzjoni kollha kemm hi. Hawn rimarki fuq paġna 9 jew paġna 10? (Onor. Membri: Le) Għandi kumment fuq paġna 11, fuq waħda mir-rakkomandazzjonijiet li l-Kumitat qed jagħmel tiegħu. Il-ħames kumment minn isfel fejn hemm miktub “għandu jkun hemm reġistru pubbliku ta’ min instab ħati ta’ vjolenza domestika, simili għas-sex offenders register”. Imbagħad għandna din is-sentenza; “Isem l-aggressur ma jitniżżilx biss meta jkun hemm ordni tal-Qorti biex ma jissemmewx l-ismijiet ...” u mbagħad tkompli hekk; “... għalkemm riċentement iddaħħlet sistema fejn wieħed jista’ jitlob li jkun jaf jekk is-sieħeb/sieħba tiegħu kienx misjub ħati mill-Qorti. Dan huwa proċess twil li persuni vulnerabbli jistgħu jaqtgħu qalbhom minnu.”. Kif qed nifhimha jien ma tantx naraha tagħmel sens li jkollok xi ismijiet li ma jitniżżlux. Issa ma nafx jekk dan ir-reġistru huwiex pubbliku jew le. Jiġifieri se jkun qiegħed online?  

ONOR. ALBERT BUTTIGIEG: Simili għal dak li hemm għas-sex offenders.

IĊ-CHAIRPERSON: Hawnhekk forsi l-Onor. Ramona Attard tista’ tindikalna ftit. L-Onor. Romona Attard.

ONOR. RAMONA ATTARD: Safejn naf jien dan ir-reġistru għadu ma jeżistix. Jiġifieri ma nistgħux inneħħu dak il-caveat li sakemm ma tindikax il-Qorti għax f’ċerti ċirkostanzi, speċjalment għall-protezzjoni tat-tfal infushom, il-Qorti tindika li jkun hemm ukoll kawżi behind closed doors u li ma jixxandrux l-ismijiet fuq il-mezzi tax-xandir. Meta qegħdin nitkellmu li nagħmlu reġistru għall-offenders ta’ vjolenza domestika, naħseb li f’dan il-każ xi ħadd ikun jista’ jagħmel request, jew rikors jew talba lill-Qorti biex jara dan ir-reġistru. Jista’ ikun li l-Qorti tindika li minħabba l-wellbeing tal-minuri jkun aħjar li ma jitniżżilx isem jew le. U allura naħseb li dak il-caveat għandna jkollna l-fiduċja fil-qrati tagħna li jassessjaw huma ċ-ċirkostanzi partikolari ta’ każ, biex jew jitniżżel jew le isem mill-esperjenza tiegħi. Jiġifieri naħseb li għandna nħalluha. Jien fejn il-liġi nagħmluha straitjacket dejjem noqmos daqsxejn. Fl-opinjoni tiegħi dejjem għandu jkollna fiduċja fil-ġudikatura li tkun qed tara l-fatti quddiemha, li tkun semgħet il-każ u tkun taf l-impatt li għandu. 

IĊ-CHAIRPERSON: Grazzi. Jiena naħseb li għandu jkun hemm reġistru. Il-kelma “pubbliku” forsi żejda għaliex tfisser li għandu jkun qisu aċċessibbli online, kif qed nifhimha jien. Mela wieħed jgħid li għandu jkun hemm reġistru. Dwar il-kumment li għamlet l-Onor. Ramona Attard, naħseb li meta l-Qorti tordna divjet tal-ismijiet, normalment id-divjet ikun meta tinqata’ is-sentenza jew inkella meta tkun qed tinstema’ l-kawża, u allura d-divjet tal-ismijiet ikun fuq l-aggressur kif ukoll fuq il-vittma. Allura ma jissemma ħadd minnhom biex il-persuna l-iktar vulnerabbli – li f’dan il-każ ħafna drabi tkun minuri jew inkella xi persuna vulnerabbli oħra – ma tissemmiex. 

Il-fatt li jkun hemm isem f’reġistru li ma jkunx pubbliku imma fejn wieħed ikun jista’ imur jarah, u allura min għandu kontroll fuq ir-reġistru jkun jaf min mar jarah u jieħu nota ta’ min mar jarah, hemmhekk ma naħsibx li wieħed jista’ jikxef l-identità tal-persuna l-oħra li l-Qorti trid tiddefendi għax is-sentenza tkun inqatgħet. Dik kif qed nifhimha jien. Issa jekk qed nifhem xi ħaġa ħażina, forsi l-avukati li għandna preżenti hawnhekk jistgħu jikkoreġuni.

L-Onor. Albert Buttigieg.

ONOR. ALBERT BUTTIGIEG: Jien naħseb li kif qegħdin ngħidu hawnhekk huwa simili għal dak li hemm diġà fis-sex offenders’ register. U anke f’dan ir-reġistru, jekk m’inix sejjer żball, hemm ismijiet li mhumiex qegħdin għall-pubbliku biex proprju jipproteġu lil ċerti minuri. Aħna qegħdin ngħidu li għandna nużaw l-istess loġika u l-istess guidelines li hemm f’dak ir-reġistru. Jiġifieri jekk fir-reġistru tas-sex offenders  hemm nies li ma jissemmewx biex nipproteġu l-minuri, mela nagħmlu hekk ukoll f’dan il-każ meta jkun hemm divjet mill-Qorti. Fl-aħħar mill-aħħar hija l-Qorti li se tgħidlek jekk għandux jiġi ppubblikat jew le dak l-isem. Il-ħsieb wara din ir-rakkomandazzjoni hu li jekk xi ħadd ma jistħix isawwat lill-partner tiegħu, m’għandux għalfejn jistħi li ismu jidher fuq ir-reġistru! 

IĊ-CHAIRPERSON: Grazzi. Aktar rimarki? L-Onor. Ramona Attard.

ONOR. RAMONA ATTARD: Ovvjament hawnhekk qegħdin nitkellmu fuq meta jkollna conviction. Mhux hekk? Jiġifieri wara li xi ħadd ikun instab ħati. U allura naqbel in sustanza li nużaw l-istess gwida tas-sex offenders register bl-istess leeway li għandha l-Qorti. 

IĊ-CHAIRPERSON: Mela forsi l-bidla li nagħmlu hija li ma nsejħulux reġistru pubbliku imma nsejħulu reġistru biss. U allura ngħidu li għandu jkun hemm reġistru ta’ min instab ħati ta’ vjolenza domestika simili għas-sex offenders register. Imbagħad is-sentenza li ndikajt jien, li isem l-aggressur m’għandux jitniżżel, eċċ., inħalluha għax imbagħad hemmhekk qed tiġi fid-diskrezzjoni tal-Qorti. Tajjeb? Qed nirreferi għat-tieni sentenza. 

Iktar rimarki? L-Onor. Graziella Galea.

ONOR. GRAZIELLA GALEA: Sur President, qegħdin naqblu li tinqata’ l-kelma “pubbliku” però naħseb li għandna b’xi mod nindikaw li dan se jkun aċċessibbli għax inkella inutli li jkollna reġistru. 

IĊ-CHAIRPERSON: Se jkun l-istess bħal tas-sex offenders register.

ONOR. GRAZIELLA GALEA: Biex tkun ċara li se jkun aċċessibbli. Grazzi.

IĊ-CHAIRPERSON: Iktar rimarki? L-Onor. Ramona Attard.

ONOR. RAMONA ATTARD: Se nerġa’ immur lura għal paġna 9, fejn fin-nofs qed ngħidu li “għandu jiġi affettwat il-kunċett ta’ parental alienation biex ma jintużax fejn mhux indikat”. Il-parental alienation huwa suġġett li qed jiġi diskuss mill-Kumitat Permanenti dwar l-Affarijiet tal-Familja, u kieku jien inneħħli l-kliem “biex ma jintużax fejn mhux indikat” għax parental alienation qatt mhu indikat. Fejn tista’ tindika parental alienation? Li tindika fejn hemm ġenitur li mhux kapaċi jieħu ħsieb it-tfal tiegħu imma dik mhijiex kwestjoni ta’ alienation imma hija kwestjoni fejn għall-benesseri tat-tfal qed tgħid lill-ġenitur li ma jistax ikollu aċċess għat-tfal tiegħu. Imma parental alienation qatt m’għandu jkun indikat. Qed tifhmuh il-kunċett? 

ONOR. KATYA DE GIOVANNI: Naħseb fid-diskussjonijiet – Onor. Attard inti kont għadek m’intix f’dan il-Kumitat - irriżulta li forsi l-lingwaġġ irridu nbiddluh hawnhekk. Ħafna drabi kien hemm nies li qegħdin jiġu akkużati jew kienu qegħdin jużaw il-parental alienation biex jieħdu ....

ONOR. RAMONA ATTARD: Onor. De Giovanni, naqbel miegħek u għalhekk qed ngħid li ma tagħmilx sens. Naħseb għandu jiġi evalwat il-kunċett ta’ parental alienation u tieqaf hemm għax qatt m’għandu jkun indikat il-parental alienation għax jew jintuża biex jaljena minn ġenitur wieħed li jkun kapaċi jieħu ħsieb u għall-wellbeing tat-tfal ikun jaqbillu li jkollu aċċess għaż-żewġ ġenituri, jew inkella mbagħad għandek sitwazzjonijiet fejn minħabba problemi ta’ vizzji, ta’ karattri, eċċ., it-tfal ma jagħmlilhomx ġid  li jkunu mal-ġenitur. U f’dak il-każ mhijiex kwestjoni ta’ alienation. Inti hemmhekk mhux qed taljena mill-ġenitur l-ieħor imma sempliċiment qiegħda tipproteġi l-minuri mill-ġenitur. 

ONOR. ALBERT BUTTIGIEG: Biex inkompli ma’ dak li qalet l-Onor. Katya De Giovanni naħseb li l-ġenituri ma jużawx lit-tfal biex isawtu lil xulxin ... 

IĊ-CHAIRPERSON: L-Onor. Ramona Attard.

ONOR. RAMONA ATTARD: Qiegħda naqbel. Għalhekk għandha titneħħa biex ma jintużax fejn mhux indikat għax parental alienation qatt m’għandu jkun indikat. It’s a no-no. 

IĊ-CHAIRPERSON: Qed jiġi ssuġġerit li fuq il-punt li qajmet l-Onor. Ramona Attard għandna ngħidu li għandu jiġi evalwat il-kunċett ta’ parental alienation u tieqaf hemm. Imbagħad naturalment tkompli s-sentenza l-oħra. Iktar rimarki? (Onor. Membri: Le)  Mela naħseb li nista’ inpoġġi r-rapport kollu għall-vot b’dawn l-emendi li semmejna llum. 

L-Onor. Paula Mifsud Bonnici. 

ONOR. PAULA MIFSUD BONNICI: Qiegħda ninduna li l-ewwel rakkomandazzjoni u l-aħħar rakkomandazzjoni mhumiex bold. Hemm xi raġuni partikolari għal dan?  

IĊ-CHAIRPERSON: Fid-dokument finali mhu se jkun hemm l-ebda parti li se tkun bold. Dawk qegħdin bold biex jindikaw ċerta tibdil li kien hemm fihom. Imma d-dokument li se jkun approvat mill-Kumitat mhu se jkollu l-ebda parti bold. Se npoġġi l-vot fuq ir-rapport kif ġie emendat, bl-emendi li semmejna llum. Dawk favur? (Onor. Membri: Aye) Dawk kontra? Agreed.

Ir-rapport ġie approvat b’mod unanimu.

IĊ-CHAIRPERSON: Ovvjament issa nħallu f’idejn is-Segretarju tal-Kumitat sabiex wara li jsiru l-emendi li semmejna llum, inpoġġu kopja tar-rapport fuq il-Mejda tal-Kamra. U bħala formalità ngħaddu kopja tiegħu lil dawk li ġew mistiedna hawnhekk sabiex jagħtu l-kontribuzzjoni tagħhom fuq dan is-suġġett. Grazzi.
AFFARIJIET OĦRA

IĊ-CHAIRPERSON: Insejjaħ lill-Onor. Albert Buttigieg.

ONOR. ALBERT BUTTIGIEG: Sur President, ma nafx jekk l-Istanding Orders jindikawx jekk huwiex possibbli dan li se ngħid imma wara dan ix-xogħol kollu li għamilna, fejn smajna lil diversi mistiedna li ġew hawnhekk, dan ir-rapport jistax jiġi ppreżentat fil-Plenarja u jiġi diskuss fil-Kamra ħalli jkun mument ieħor fejn inwasslu l-messaġġ flimkien kontra l-vjolenza domestika? Ma ninsewx li sal-lum dawn il-każijiet baqgħu jiżdiedu. 

IĊ-CHAIRPERSON: Jiena għedt li se nqiegħdu fuq il-Mejda tal-Kamra u mbagħad jiġi ppubblikat. Se npoġġuh ukoll fuq il-website tal-Parlament u permezz tas-Segretarju tal-Kumitat se nqassmuh lil dawk kollha li ġew jagħtu l-veduti tagħhom fuq dan ir-rapport. Inti semmejt punt ieħor u ċjoè jekk tistax issir diskussjoni fil-Plenarja. Qabel xejn m’hemm xejn xi jżomm lil xi Membru milli jitkellem fuq dan ir-rapport jekk jixtieq. Jista’ juża l-Aġġornament tal-Kamra jew inkella juża abbozz ta’ liġi li forsi jkun relatat u jsemmih hemmhekk. Jekk għandux ikun hemm diskussjoni ad hoc, jiġifieri seduta ddedikata għal dan is-suġġett jew le jiena nirrakkomanda li wieħed jitkellem ftit mal-Whips taż-żewġ naħat tal-Kamra.  

ONOR. ALBERT BUTTIGIEG: Sur President, jekk naqblu bejnietna ...

IĊ-CHAIRPERSON: Jien personali m’għandi l-ebda oġġezzjoni li ġaladarba r-rapport se jkun magħmul pubbliku, wieħed jitkellem fuqu, jikkwota minnu u jieħu l-ħin tiegħu jew tagħha sabiex jitkellem dwaru. Imma inti mbagħad għamilt suġġeriment daqsxejn iktar partikolari, jiġifieri li jkun hemm seduta proprju għalih. Fil-prinċipju m’għandi xejn kontra imma naħseb xi ħaġa bħal din l-aħjar li narawha mal-Whips rispettivi tagħna. Jekk il-Whips jaqblu u fil-House Business Committee tittieħed id-deċiżjoni li jkun hemm diskussjoni bla vot fuq dan is-suġġett, jien ma nara xejn ħażin. Imma kif għedt wieħed jista’ jitkellem fuqu kemm f’abbozzi ta’ liġi li forsi jkunu relatati ma’ dan il-qasam jew inkella li jagħmel aġġornament fuq dan ir-rapport. 

L-Onor. Albert Buttigieg.
ONOR. ALBERT BUTTIGIEG: Huwa veru li kull Membru għandu l-opportunità li jtella’ dan is-suġġett waqt l-Aġġornament, imma fl-Aġġornament huwa l-individwu li qed jitkellem. Mentri jekk tkun diskussjoni fil-Plenarja għandek iż-żewġ partiti, rappreżentati fil-Parlament, li qegħdin ikunu vuċi waħda fuq din it-tema li qiegħda tolqot sew lit-tessut soċjali tagħna. U naħseb li b’hekk inkunu qegħdin inwasslu messaġġ qawwi għax jekk nitkellmu fuq suġġetti oħra nispiċċaw li we water down il-messaġġ u jitlef mis-saħħa tiegħu. Ma nafx x’inhi l-opinjoni tal-kollegi imma naħseb li dan huwa l-mument opportun li nsemmgħu leħinna lkoll kemm aħna, lil hinn mid-differenzi politiċi, biex inwasslu messaġġ qawwi u tajjeb għas-soċjetà tagħna. 

IĊ-CHAIRPERSON: Naħseb il-fatt li ż-żewġ Kumitati Permanenti tkellmu dwar dan is-suġġett u ġew in-nies ikellmuna u llum qbilna dwar il-kontenut tar-rapport li se noħorġu, diġà minnu nnifsu huwa messaġġ b’saħħtu. Għandna Membri Parlamentari miż-żewġ naħat tal-Kamra hawnhekk u dan il-Kumitat Permanenti huwa estensjoni tal-Parlament, jiġifieri diġà dak li għamilna f’dawn il-laqgħat, inkluż il-laqgħa tal-lum fejn approvajna r-rapport, huwa messaġġ ċar miż-żewġ naħat tal-Kamra. Dak li għedt inti issa għalija huwa milħuq f’dak li għamilna llum, u għall-formalità approvajna dan ir-rapport wara li għamilna sensiela ta’ laqgħat, fejn kellna diversi persuni li ġew ikellmuna. Jekk wieħed irid jagħmel dan is-suġġeriment, ovvjament kulħadd huwa liberu li jagħmel dawn it-tip ta’ suġġerimenti, però għall-fini sabiex nidhru bħala Parlament li qed nagħtu messaġġ kontra l-vjolenza domestika, dawn iż-żewġ Kumitati Permanenti flimkien diġà qegħdin jagħmluha. 

L-Onor. Graziella Galea.

ONOR. GRAZIELLA GALEA: Naħseb li qed jgħid l-Onor. Buttigieg huwa l-pass li jmiss wara li issa għandna dan ir-rapport. Jiġifieri qbilna fuqu miż-żewġ naħat tal-Kamra, però x’se jkun issa l-pass li jmiss biex dan ma jkunx rapport li sempliċiment sar u mbagħad ma jkunx hemm azzjoni fuqu?

ONOR. KATYA DE GIOVANNI: Jien naħseb li l-proċedura hija ċara; aħna nirrappreżentaw żewġ partiti politiċi li qegħdin fil-Plenarja. Għalhekk wieħed jista’ imur għand il-Whip tiegħu u jagħmel dan is-suġġeriment biex jiġi diskuss dan is-suġġett.

IĊ-CHAIRPERSON: Ir-rapport għalhekk se jitqassam ma’ kulħadd. Issa jekk dan il-Kumitat konġunt, wara li pereżempju jgħaddu sitt xhur mill-pubblikazzjoni tar-rapport, iħoss li għandu bżonn update lil xi entità jew oħra, m’hemm xejn xi jżommu milli jagħmel dan. Meta nkunu qegħdin niltaqgħu, anke jekk ma nkunux b’mod konġunt, f’Kumitat jew ieħor, wieħed jista’ iqajjem l-issue u mbagħad nitolbu għal update fuq xi ħaġa speċifika. Ovvjament dan ir-rapport qed imiss diversi entitajiet differenti. Nistgħu nagħmlu mistoqsija lil kulħadd, imma forsi wieħed ikollu xi ħaġa aktar speċifika. 

Inzerta li hawnhekk għandna ż-żewġ assistant Whips tal-gruppi rispettivi tagħna. Fil-kas wieħed jitkellem ftit magħhom ukoll. Il-messaġġ kontra l-vjolenza domestika bħala Parlament permezz ta’ dak li għamilna flimkien, iż-żewġ Kumitati Permanenti b’mod konġunt, inħoss li diġà qegħdin inwassluh, però wieħed jista’ jgħid li nistgħu nagħmlu iktar. Nagħmlu iktar u fil-kas inħallu f’idejn il-Whips rispettivi li jagħmlu dan. 

Għall-kumment u l-mistoqsija tal-Onor. Graziella Galea, il-fatt li r-rapport se jiġi mogħti lil dawk l-entitajiet, u hemmhekk se jkollhom ir-rakkomandazzjonijiet tagħna, jekk wara numru ta’ ġimgħat jew xhur  inħossu li għandna nitolbu update lil xi ħadd partikolari fuq rakkomandazzjoni jew oħra, naħseb li nkunu liberi li nagħmlu dan u nkunu nistgħu f’isem il-Kumitat nitolbu għal update. Iktar rimarki? (Onor. Membri: Le) Jidher li m’hawnx iktar rimarki. Mela la m’hawnx iktar rimarki nistgħu naġġornaw il-laqgħa. 

Nirringrazzja lill-kollegi miż-żewġ naħat tal-Kamra kif ukoll lil dawk kollha li ġew ikellmuna. Kellna xi laqgħa jew tnejn li kienu fil-magħluq u lil dawk ukoll nirringrazzjawhom talli ġew jitkellmu magħna. Inħoss li dan is-suġġett għandu jibqa’ fuq l-aġenda nazzjonali biex kemm jista’ ikun ma jibqax ikollna każijiet bħal dawn. Kif ukoll dawk kollha li għandhom xi awtorità jagħmlu dak kollu possibbli, fil-limitu tagħhom, biex ovvjament wieħed jipprevjeni kemm jista’ dawn l-atti li huma kundannabbli għall-aħħar. Nirringrazzjakom.

Fit-3.40 p.m. il‑Kumitat aġġorna għal data li kellha tiġi komunikata aktar tard.

